
Hezkuntza munduan. Belaunaldi galduak

Herrialde behartsuenek hezkuntzan azken hamarraldian izan duten goraldia arriskuan jarri du krisi ekonomikoak

2015ean gutxienez 56 milioi egongo dira eskolatu gabe munduan, Unescoren arabera 

Amagoia Mujika
XXI. mendeko lehen hamarraldiak itxaropena eman dio hezkuntza munduari. Herrialdeen arteko menpekotasun harremana aldatu gabe ere egoerek hobera egin dezaketela erakutsi du Unescok, datuen bidez: Hezkuntza, Zientzia eta Kulturarako Nazio Batuen Erakundeak, hamar urtean, beste 33 milioi haur eskolatu zenbatu ditu munduan, baita jaso ere lehen hezkuntzako ikasketak amaitzeko aukera gero eta haur gehiagok dutela. Gainera, zenbakiez harago, eskolatuen uztaren emankortasuna luze gabe jasotzen dela baieztatu dute, heziketa osatua bideratzeko politika egokia bada. Goranzko etengabeko joera horrek, ordea, gaina jo duelako beldur dira, ekonomiaren krisia hezkuntzara ere iritsi da eta. 

Horregatik, eskua altxatu dute Unescoren ikuskatzaileek, 2008. urtean hasitako krisi ekonomikoa ez delako sorlekuan geratu, herri garatuetan, eta herri behartsuenetako eta garapen bidean daudenetako sistemak suntsitzeraino heldu da. Hezkuntzan ere hasiak dira sumatzen sarraskiaren indarra, datozen belaunaldietako ikas prozesua arriskuan jartzeraino. 

Azken hamarraldian ikusgarria izan da bilakaera, 1990eko hamarkadan izandako gainbeherarekin alderatuta, -belaunaldi galdua deitzen dio 1990ekoari-, baina ikusgarritasun bera izan dezake datozen urteetan egon daitekeen alderantzizko joerak, neurririk hartzen ez bada. Unescok EFA Education for All (hezkuntza denontzat) ekimenaren jarraipenari buruz atera berria duen txostenak alarman jarri ditu, eta Irina Bokova Unescoren zuzendari nagusiak herrialde aberatsetako buruzagiak deitu ditu eurek eragindako krisiak hezkuntza elbarritu ez dezan: «2008tik mundua jotzen ari den ekonomia atzeraldiak ahulenak jipoitzen ditu batez ere. Herri behartsu askoren hezkuntza sistematan berehalako atzeraldia jasateko arriskua dute, eta ezin dugu utzi belaunaldi galduak sor daitezen». 

Atzeraldia
Hezkuntza aurrekontuetarako laguntzak murriztu dituzte herrialde garatuek bankuen zuloak ordaintzeko, eta, laguntza ez iristea nahikoa izango ez balitz bezala, herri garatuen funtzionamenduaren menpeko diren ekonomietako gobernuek gastu publikoa murriztu dute, baita eskolarako ere; eta eskaintza pribatua ez da sartzen jatekorik ez dagoen etxeetan: haur asko eskolatik ateratzen ari dira gurasoak. «Bizitzan aurrera egiteko tresnarik gabe geratuko dira milioika haur; bizitza duin baterako aukerarik gabe; etorkizunik gabe», ondorioztatu du Kevin Watkinsek, txostenaren egileetako batek. 

Hamarkada bat igaro da munduko 160 bat herrialdetako buruzagiek EFAren helburuekin bat egin zutenetik, 2000ko Dakarreko konferentziatik. 2015. urterako haur guztiak eskolara joateko, eta kalitatezko eta doako heziketa ziurtatzeko konpromisoa hartu zuten. Saharaz hegoaldeko herrialdeetan eskolatze prozesua bost aldiz handiagoa izan da 2000tik aurrera, eta Benin eta Mozambike aipatu dituzte txostenean «emaitzen eredu». 

Asia hegoaldean eta mendebaldean eskolatu gabeko haurren kopurua erdia baino gehiago jaitsi zen, hein handi batean, neskak eskolara joateko hartutako neurriei esker, eta adibide ugari jarri dituzte txostenean. Barne produktu gordinaren ehuneko handiagoa eskaini diote hezkuntzari herri askok, hala nola Egiptok, Brasilek eta Bangladeshek, baina hori ere kolokan dago orain. 

Joera mantsotzen
Unescoren azken txostenean, ostera, ohartarazi dute milioika haurrek oraindik ez dutela hezkuntzarako eskubiderik, eta goranzko joera asko mantsotuko dela. Kalkulatu dute 56 milioi haur egongo direla eskolatu gabeak 2015ean. «Gutxienekoa izango da kopuru hori, ezin baita zehatz jakin», Watkinsen ustez. 

Egun hezkuntza denon eskura jartzeko diruaren defizita 16.000 milioi dolarrekoa da 46 herrialdeentzat, indar guztiak heziketarako erabilita ere, eta kopuru hori handiagoa izan daiteke, herri aberatsek puztu egin dutelako herrialde pobreei emandako laguntzaren zenbatekoa. 

Gainera, nazioarteak hezkuntzari eskaintzen dion diruaren koordinazioa hobetu beharraz ohartarazi dute txostenean, «bidean hainbat eskutan galtzen baita». 

Errealitatea txostenean agertzen dena baino okerragoa izan daitekeela ere esan dute, eskoletako izen-emateen estatistikak benetan direnak baino %30 gutxiago izan daitezkeelako. 

Herri hartzaileak zein emaileak rankingetarako datuen jolasean sartzen dira, jokoan herritarren etorkizuna egonik ere, balio gehiago dutelako estatistika zenbakiek. 

Gabeziak eta beharrak

Genero ezberdintasuna. Garapen bidean dauden 28 herrialdetan hamar mutil eskolatu bakoitzeko zortzi dira neskak, eta eskolarik gabeko haurren artean %60 dira neskak. Bost urtean hamarretik zazpi izatera igaroko dira neska eskolatuak, joerak jarraitzen badu, eta %65 gutxienez eskolatu gabekoak. 

Helduen prozesua, makala. Helduen analfabetismoa erdira gutxitzeko urratsak oso eskasak izan dira. Munduan oraindik 759 milioi pertsonak ez dakite irakurtzen eta idazten, eta hirutik bi emakumeak dira. 

Gaizki elikatutako haurrak. Elikadura txarrak oztopo garrantzitsua izaten jarraitzen du hezkuntza prozesuan. Munduan 5 urtetik beherako 178 milioi haur elikadura txarrak jota daude, eta, gainera, goranzko joera izango du kopuru horrek. 

Kalitate txarreko hezkuntza. Ume gehiegi dira lehen hezkuntza amaitzen dutenak idazten eta irakurtzen ikasi gabe. Saharaz hegoaldeko herrietan bost urte eskolan egin dituzten gazteen %40k alfabetatu gabeak izateko arriskua dute.

Irakasleen beharra. 10.300.000 irakasle gehiago beharko dira 2015. urtean munduko haur guztiek lehen hezkuntza duina jaso dezaten eta helduak alfabeta daitezen.

«Emaileen porrot kolektiboa» salatu dute 

Laguntzek, oro har, 2000. urtean egindako promesa bete ez dutela eta, «emaileen porrot kolektiboa» salatu du Unescok. Hartutako konpromisoaz aritzerakoan horrela esan zuten espreski: «Herrialde bakar batek ere ez du huts egingo heziketa denon esku jartzeko konpromisoan; baliabiderik eza ez da arrazoi bat izango». Txostenean, ordea, beste datu batzuk jaso dituzte. Lehen hezkuntzarako laguntzak 2004an gelditu egin ziren, eta 2007tik %20 jaitsi dira. Laguntza gehien eskaintzen duten herriek -Alemania, Frantzia eta Japonia- arreta gutxi eskaintzen diote oinarrizko hezkuntzari, horiek bigarren eta goi mailako hezkuntzara ematen baitute %50 baino gehiago.

72 milioi eskolarik gabe. Oraindik munduan 72 milioi haurrek urratuta daukate heziketarako eskubidea. Milioika gazte ateratzen da eskolatik aurrera egiteko behar diren tresnak eskuratu gabe, eta helduetan seitik batek ez daki irakurtzen eta idazten. 

David Atchoarena. Unescoren Hezkuntza Estrategia arloko zuzendaria

Herrietako etorkizuna bermatzeko hezkuntza tresna egokiena dela sinetsita, herri garatuek agindutako baliabideak jar ditzaten lanean ari da NBEk abiatu duen kanpainaren barruan.

«Luzera nabarituko dugu hezkuntzan krisiak izango duen benetako eragina»

A. Mujika. 

Ekonomian doktorea da David Atchoarena, eta Saharaz hegoaldeko herrietako hezkuntza eraikitzeko lanean urte asko egin izan ditu Unescoren barruan. Krisi ekonomikoa herrialde pobreenetan izaten ari den eraginaz hitz egiterakoan, badaki zertaz ari den, eta «zuhurtzia» ezinbesteko jo du eraginak neurtzerakoan. «Inork ez dakizki oraindik». 

Garapen bidean dauden herrietan krisi ekonomikoak hezkuntzan eragin duen atzera bidea ikertu duzue. Zer ari da gertatzen?
Krisia globala bada ere, ondorioak ez dira berdin sentitzen batean eta bestean; ezta haien neurria ere. Esportazioetan eta emigranteek sorterrira bidaltzen duten diruan oinarritzen diren herrietan nabaritzen da nabarmen hezkuntza behera egiten ari dela. Batez ere, eta beti bezala, Saharaz hegoaldeko Afrikan, baina baita Latinoamerikako eta Asiako hainbat herritako gutxiengo etnikoetan ere. Dena den, oraindik ezin da jakin benetako eragina. Luzera nabarituko dugu ekonomia krisiak hezkuntzan izango duen benetako eragina. 

Eta herri garatuetan zer-nolako eragina izango du krisiak?
Gobernuek gastu publikoa murrizten duten neurrikoa. Herritar pobreen eta aberatsen aldea handitu egiten da gizarte laguntzak zaintzen ez direnean.

Dakarren 2000. urtean 160 herrialdek baino gehiagok hartu zuten 2015erako hezkuntza denon eskura jartzeko konpromisoa. Zertan dago? 
Oso urrun gaude helburu haietatik, baina asko hobetu da hamar urtean, eta horregatik nabarmendu nahi dugu ez dela galdu behar egin dena. Ezin dugu inondik inora onartu eskolaratu ditugun umeak eskolarik gabe uztea. Herri asko ez dira ari Dakarren hartutako erabakien ildoa jarraitzen; 30 bat batere ez; horietatik hamazazpi Afrikan daude. Gerra eta gosea dira arazo larrienak herrialde horietan. Baina herrialde garatuak ez dira konpromisoak betetzen ari, laguntzak asko murriztu dituzte, eta baten zein bestearen premiak aldatu direlako jende askoren hezkuntza arriskuan jartzen ari gara. 

Herrialde aberatsetan sortutako krisiagatik geratuko dira, dena den, haur asko ekolara joan gabe. 
Bai, hala da. Krisia globala da, baina herri garatuetan dago sorburua; herri pobreenetako auzo txiroetan edo nekazari guneetan bizi diren gazteei nork esan behar die dirua pilatzen den bankuetan daudela haien egoeraren erantzuleak? Horregatik, gutxienez kalitatezko heziketarako politikak lagundu behar dituzte; kontuan hartu behar dute denon ardura dela mundu eskolatua izatea. Eskolarik gabe etorkizuna galtzen ari dira asko, gerrarako prestatzen, ez bakerako. Baina laguntza jasotzen duten gobernuetan jarriko nuke nik indarra, krisiaren erantzuleei ezer kendu gabe, noski. Hezkuntza herri baten etorkizuna ziurtatzea da, eta tokian tokiko gobernuek hezkuntza politikak sustatzen jarri behar dute, eta ez da beti gertatzen. 

Belaunaldi galduak sortzeko arriskuaz ari zarete. Zer esan nahi duzue?
Krisiak eragin handia izango du herrialde batzuetan, eta arrisku handia dago gaur egun eskolaratuak dauden haurrak bidean galtzeko, edota heziketa kalitatea jaisteko. Krisia langabezia izugarria eragiten ari da, eta, lanik ez badago, jendeak ez du haurrak eskolara bidaltzeko aukerarik; zer esanik ez helduak alfabetatzeko. Umeetan arrisku handia dago. Herrialde askotan sumatzen hasiak dira haur asko eskola utzi eta eskean hasi direla. 

Gainbehera horretan belaunaldi galduenak neskak izaten dira. 
Iraganean ikusi dugu herritar ahulenak neskak direla. Maiz ikusten dugu hainbat kulturatan emakumeen heziketa gutxiesten dela, eta egoera gogorretan okertu egiten dela. Etxera sartzen dituzte. Baina hor ikusten da gizarte askotan emakumeen hezkuntzak zenbat balio duen. Berdin gertatzen da desagertzear dauden hizkuntzetan bizi direnekin, bazterrean bizi diren herritarrekin, azken batean.

Ekonomikoak ez diren beste faktore batzuk ere sartzen dira hor. 
Herri askotan ekonomiak jipoitu dituen bezalaxe, beste herri batzuetan ez da arazo nagusia: egoera kulturalak dira. Oso kontuz ibili behar gara ekonomiaz ari garenean, garrantzitsua bai, baina ez da historia osoa, tokian tokiko gobernuek baitute ardurarik handiena, eta askotan ikusten ari gara ez diotela heziketari behar adina garrantzi ematen. Pedagogiarekin dauka zerikusia... Hezkuntza ez da garrantzitsua hainbat herrialdetan, familietan, eta horrek ez du zerikusia diruarekin. Nazioarteko laguntza ezinbestekoa da, noski, baina ez bakarra. Herrialde askotan hezkuntza politikak aldatu behar du. 

Nahi eta ezina ere bada beste arazo bat. Irakasle beharra, barne egitura...
Hezkuntzarako eskaria izugarria da hainbat lekutan, baina ez dago eskaintzarako bitartekorik. Eskari handia dago, baina batzuetan hezkuntza hedapena eta merkatua ez datoz bat. Gutxiengoei euren hizkuntzetan erakusteko modurik ez dago, adibidez. Irakasleak hezi behar dira aurrena, eta zenbakietan aurrerapausoak azaldu beharraren eraginez gutxiengo kulturak kaltetzen dira. 

Oraingo txostenean, hala ere, ekonomia arazoak nabarmendu nahi izan dituzue. Zer eskatzen diozue nazioarteari? 
Nazioartearen sostengua ezinbestekoa da, krisiak gorabehera. Laguntzak eraginkorrak izatea eskatzen dugu, eta gogorarazi konpromisoak betetzeko direla, eta baliabideak beste leku batetik kendu eta hezkuntzan jarri behar dituztela, gizarteen garapena eta aberastasuna dagoelako jokoan, aurre egiteko prest ez bagaude ondorioak suntsigarriak izango direlako. 

